
				हे पान प्रमाणित केलेले आहे.


आई लक्ष्मी आली 

सोन्याच्या पावलानं 

कणगी पेवाला लागुनिया 

जोतं चढली डवलानं.... 

आई तू लक्ष्मी 

इथं काय उभी 

चल वाड्यात जाऊ दोघी 

माझ्या बाळ राजसाच्या.... 

आई तू लक्ष्मी 

आली तशी जाऊ नको 

धरला पदर सोडू नको

बाळ राजसाचा.....





 
 आश्विनी पौर्णिमा चांदण्यासारखीच धनसमृद्धीची पौर्णिमा. समजली जाते. प्राकृतिक सौंदर्य पूर्णत्वाला पोहोचलेले असते. शेते भराला आली असतात, दूधदुभते भरपूर असते. गुरांना चरण्यासाठी उदंड हिरवे... कडबा असतो. ही समृद्धी टिकवायची असेल तर घरातील माणसांनी जागे राहायला हवे. त्या सुबत्तेचे रक्षण करीत, स्वैरतेने उपभोग न घेता सुजाणपणे तिचा उपयोग वा उपभोग घेतला पाहिजे, हा संस्कार कोजागिरी देते. श्रमातून धनलक्ष्मी निर्माण होते. तिचे रक्षण केले पाहिजे.
 कोजागिरीला ज्येष्ठ अपत्याला औक्षण करतात. ती मुलगी असली तरी तिला सन्मानाने ओवाळतात.
 दिवाळी -
 मराठवाड्यातील किंबहुना महाराष्ट्रातील दिवाळी शेतीभातीशी जोडलेली आहे. दिवाळी आली की, खेड्यातील मुलांच्या ओठावर गाणे नाचू लागते.




दिन् दिन दिवाऽऽळी

गाई म्हशी ओवाऽऽळी

